
        
            
                
            
        

    
	З. Эрдэнэбат

	ТҮГШҮҮРТ АЯ
 

	Зохиогчийн эхээс 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТҮГШҮҮРТ АЯ 

	(өгүүллэг)

	 

	Билигтийн сэтгэлд өглөөнөөс хойш нэгэн ая бүдэг бадаг эгшиглэснийг бичиж авав. Толгой нь тэсэхүйеэ бэрх өвдөнө. Эм ууж хэвтээд ч нэмэр алга. Нөгөө ая нь цаашдаа нэгэн түгшүүрт ая болон хувирав. "Бичээд авдаг хэрэг хэмээн ухасхийтэл дотор нь муухайрах шиг болов. ”Нас өндөр болж жаахан сэтгэлийн хөдөлгөөнийг ч даахаа болих нь үү дээ" гэж бодон тагтан дээр гарлаа. Хэдийгээр орой болсон боловч нар арай л жаргаагүй байлаа. Нар түүнд тэсрэх гэж байгаа галт бөмбөлгийг санагдуулна. Юу юугүй дэлбэ үсэрч, байшин барилгууд нарны тэсрэлтийн салхинд хуйлран, галав юүлж, хүн төрөлхтөн мөхөх нь гэмээр харагдана. 

	Энэ аюулаас хэзээ ч, хэн ч зайлж чадахгүй гэж бодохоос дотор нь хүйт оргиж, нуруугаар нь айж сандарсан түмэн шоргоолж гүйх шиг болов. 

	"Миний бичиж байгаа хөгжим надад эргээд ингэж их нөлөөллөө гэж үү!" Тэртээ алсаас уйтгартай, бүр аймшигтай эгшиг ая уянгална. Үл ойлгогдох айдас түүнийг эзэмдэж, бие нь суларч, нүдний нь өмнөх алаг эрээн хот, тэнгэр баганадсан орд харшууд бүдгэрч эхлэв. Тэрээр тэмтчин явсаар буйдан дээрээ очоод унаад өгөв. 

	“Энэ миний амьдралын эцсийн мөч үү? Ингээд гэртээ гав ганцаараа байхдаа... Түүний хууч өвчин нь дахиж байх шиг санагджээ. "Тийм ээ, би үе үе ингэдэг байсан. Чухам юунаас болж ингэдгийг минь ямар ч эмч тогтоож чадаагүй. Маргааш, нөгөөдрөөс би цоо эрүүл хүн шиг л болно. Би мэдэж байна. Надад учир нь үл олдох ужиг тогтсон хэрэг. Бага байхад бас ийм нэг үдэш болж билээ. Шөнөжин ээжийгээ зовоосон байх даа. Өглөө нь босоод хог шүүрдмэр болж байсан чинь ээж минь үхрийн зэлэн дээрээс хувинтай сүүгээ цалгилуулсаар:

	— Миний хүү! Билигт ээ! Гараад ир! Бушуул аа, бушуул! гэж сандчин, согтуу хүн шиг дайвсаар, сүүгээ цалгиулж харагдсан сан. Би тэр үед толгой эргэж байгаа юм шиг болоход гайхаж билээ.

	Ээж бид хоёр орь дуу болон тэврэлдэж байхад цагаан бүрээс нь салмарсан муу таван ханат маань хойшоо унах шахам хазайчихсан юм даг. Хэд хоногийн дараа хүмүүс энд тэнд газар хагарч, үхэр мал унаж үхсэн тухай шуугьж байсан санагдана.

	Ханан дахь цагны харанга хүчтэй дэлдэж эхлэхэд харвал 24 цаг болж байлаа. Гэнэтхэн Билигтийн тархин дундуур татаад авав уу гэлтэй нэгэн бодол нөмрөөд ирэв. 

	"Газар! Газар хөдлөх нь! Би газар хөдлөхийн өмнө ингэдэг байна!”

	Тэрээр босож, хөрш айлынхаа хаалгыг нүдэж эхлэв. Хөршийнх нь зусланд гарсныг сая санаж, зэргэлдээх хаалгыг балбаж гарлаа. 

	— Хэн бэ? гэх болгоомжилсон, айсан бүсгүй хүний дуу гарав. 

	— Би Билигт байна аа! Хаалгаа бушуу тайл! Би... ах нь юм хэлэх гэсэн юм. 

	Хаалганы түгжээ торхийж, айсан бүсгүйн дүрлэгэр нүд хаалгаар шагайж:

	— Та юу гээ вэ ээ, Билигт гуай? гэхэд Билигт муурч унах гэж байгаа юм шиг царайтай амьтан арай ядан үгээ зөөж:

	— Дүү минь, ахынх нь... 

	— Таны бие муу байна уу? Ор л доо, би эмнэлэг дуудаадахъя. 

	Билигтийг оруулж орон дээр суулгаад өнөөх бүсгүй утасны дугаар эргүүлж эхэллээ. Билигт босон харайлгаж, гуйвж дайван ирээд утсыг тасалж:

	— Дүү минь надад тусал! гэж бүсгүйг налан алдахад айж гайхсан бүсгүй хаалга руу ухасхийв. 

	— Ахаасаа битгий зугтаа!.. Газар... газар хөдлөх болохоор ахынх нь бие ингэдэг юм. Өнөө шөнө ч юм уу, үүрээр газар хөдлөх байх. Хүүхдүүдээ авар? Өөрийгөө авар! Чи юунд намайг гөлрөөв! Хөдөлж үз! хүмүүст хэл хүргэ! Би одоо Иргэний хамгаалалтын хороо руу явлаа. 

	Тэр дайвсаар гарч одов. Тэгснээ удалгүй эргэж шагайгаад:

	— Миний дүү ахдаа такси дуудаадах. Ах нь үүдэнд хүлээж байя гэж уухилан хэлэв. 

	Такси хурдалсаар Иргэний хамгаалалтын зарлан мэдээлэх төвийн үүдэнд ирэв. Билигтийг машинаас буухад өөдөөс нь бүсэндээ жад зүүсэн цэрэг ирж ёслон золгов. 

	— Ахад нь бичиг баримт гэвэл энэ л байна. Ахыгаа хурдхан цаад дарга нартайгаа уулзуулж өгвөл сайн байна. 

	Цэрэг товхийтэл ёсолчхоод гүйж одов. Удалгүй цэвэрхэн цагаан царайтай ахлах дэслэгч ташаан дахь бууныхаа толгой дээр гараа тавин таахалзаж ирээд :

	— Өө! Танил хүн байх чинь. Билигт гуай, ийм орой болсон хойно хаа хүрч яваа юм бэ?

	— Ах нь газар хөдлөх нь гэж мэдэгдэх гэж явна.

	— За хө. Билигт гуайгаа хаана унтуулдаг юм билээ дээ. Алив туслах! Алдрын өрөөний түлхүүр аваад ир! Билигт гуай минь тэнд л өглөө болгож дээ. Хамт уусан юмнууд чинь хаячхаад яваад өгөв үү?

	— Үгүй ээ! Ах нь согтуу биш. Ах нь газар... 

	— За за битгий алиалаад байж үз. Одоо сайхан амар. Би тань руу жижүүрийн туслахаар ус явуулъя. Жаал хүйтэн ус ууж аваад унтаад өг. 

	— Юуны чинь унтах. Газар хөдлөх тухай хүмүүст мэдэгдэх хэрэгтэй байна. 

	— Тэр дохиоллыг чинь дээд газрын зөвшөөрөлгүйгээр хэн дуртай нь ажиллуулж болдоггүй юм. Зарлах талаар бол бүр ч ярилтгүй. Олон нийтийн амгалан тайван байдлыг алдагдуулсан гэж би сүүлд... 

	— Тэр яах вэ ээ, дүү минь. Би хариуцъя. Чи тэр дээд газартаа мэдэгдэж үз. 

	—... Эсвэл та гэртээ хүргүүлэх үү?

	— Үгүй, үгүй дүү минь. Чи... 

	— Алив, жижүүрийн машин дууд. Билигт гуайг гэрт нь хүргэж өгөг. 

	Тэрхэн зуур хоёр бядтай хөвгүүн гарч ирээд Билигтийн гар хөлийг хамхиж аваад машинд суулгаж хөл татарсан хотын гудамжаар давхиж гарав. 

	Билигтийн уур дүрсхийж:

	— Аюул? Аюул! Аюул болох гээд байна шүү дээ, цаана чинь! гэж бүх хүчээрээ тийчгэнэхэд нөгөөх хоёрын нэг нь:

	— Танайх хаана вэ? гэв. 

	— Юуны чинь гэртээ харих. Та нар чинь яадаг малууд вэ?

	— Нэр алдартай хөгжмийн зохиолч хүн бусдыг доромжлох эрхтэй байдаг юм биз дээ?

	— Намайг энэ хавьд буулгаад аль! Та нараас сайн санаатай хүн олдох л байлгүй. Харин та нар тэр жижүүртээ очоод намайг чин сэтгэлээсээ гуйж байна гэж хэлээрэй :

	Тэд түүнийг гэрээс нь холгүй нэг хороололд буулгаж орхичхоод яваад өгөв. Билигт эргэн тойрноо харлаа. Шил толь хагарч, ус, тоос манаран, хүмүүс аврал нэхсэн дуугаар орилолдох шиг болоход ойролцоох нэгэн орц руу харайлгаад оров. 

	Нүдэндээ таарсан нэгэн хаалгыг цохивол цаана нь хөгжим хангинан, эмэгтэй хүний тас тас инээх сонсогдоно. Хонхыг хэдэнтээ дарав. Хаалга онгойж, нэгэн халамцуу залуу чармай нүцгэн гарч зогсов. Билигт "энэнд хэлснээс илжигний чих рүү ус цацсан нь дээр биз" гэж бодоод эргэх гэтэл нөгөөх залуу мөрөн дээрээс нь атгаж аван:

	— Юу гэж хаалга үүд балбаад байсан юм? Юу хэлэх гэсэн юм? Тэрийгээ хэлээч. Хуруугаараа адар луу зааж, — Дээд давхрын ноён уу та? Шуугиад байна л гэх гэж байгаа биз?! 

	Билигт дахин эвгүй байдалд орохгүйн тулд:

	— Миний дүү ахыгаа зөв ойлгоорой. Одоо ч юм уу, үүрээр газар хөдлөх нь шиг байна. 

	— Газар хөдлөх... Тэгээд хэзээ гэнэ ээ? 

	— Мэдэхгүй. Газар Хөдлөх болохоор... 

	— Тэр цагт чинь л үнэмшье. Баяртай! Сайн санаат хүн гуай!

	— Миний дүү ахдаа... 

	— Чамд өгөх илүүдээ гарсан юм алга даа. За яах вэ, орж ганц нэг хундага... 

	— Үгүй ээ, ах чинь туслаач гэх гэсэн юм. 

	— Нэрэлхүү гэдэг нь. Баяртай, баяртай. 

	"Юу ч гэсэн орцныхоо хэдийг сэрээе. Тэд маань таних мэдэх улс байна, яавал зохилтойг хэлээд өгнө. Гэртээ дөхөж явтал хүүхдүүдийн цовоо цолгиун дуу цангинав. Цэцгээгийн хэд байна. Овоо доо. Босгоод гаргачхаж. Одоо Цэцгээ охинтойгоо хоёулаа энэ арван давхрынхныг бүгдийг хөөж гаргана гэж инээмсэглэж явлаа. Цэцгээ ч өөдөөс нь угтаад айсуй:

	— За хоёулаа яаж хүмүүсийг аврах вэ? Яаж эднийг халуун хөнжлөөс нь босгож, нойрноос амийг нь аврах вэ?

	— Та нөгөө газартаа очиж мэдэгд ээ биз дээ?

	— Хцс. Тэд минь намайг ер ойлгож хүлээж авах шинж алга. 

	— Одоо яана аа! өөр ямар арга байх вэ дээ. 

	— Намайг газар хөдлөх нь гэвэл цаадуул чинь ер үнэмшихгүй. Аягүй л бол уурлацгаана. Тэгэхлээр хоёулаа газар хөдлөх тухай радиогоор зарлалаа. Зарлан мэдээлэх үүрэг гүйцэтгэж явна гэж хэлье. 

	— Хэрэв газар хөдлөхгүй бол та бид хоёр?.. 

	— Айлтгүй. Би арыг нь даана. Чи тэр орц руу, би энэ орц руу...

	— Үгүй, би айгаад байна. 

	— Шш, чааваас гэж. Хоёулаа л явахаас биш. Хүүхдүүдээ яг талбайн голд аваачаад суулгачих. Хамгийн дээд давхраас эхэлье. 

	— Юу гээ вэ?

	— Газар хөдлөх гэж байгаа тухай зарлаж явна. Хурдан гудамд гараарай!

	— Хм. Хэнхэг гэдэг нь. Яах гэж байна гэнэ вэ? Хар үүрээр хаалга үүд нүдээд л. 

	Билигт Цэцгээд хандаж:

	— Чи ер нь яв. Хүүхдүүдээ аваад байшин барилгаас зайтай газар аваач. Юм нураад цохичхож мэднэ. Би энэ улсыг босгоё.

	Билигт эцсийн айлдаа хэлчхээд уруудаж явтал хонгилын чийдэнгийн бүрхүүл унаад хагарчхав. Хананд бэхэлсэн дулаалгын радиаторын төмөр хоолой угаараа мулт үсрэн зэв амтагдсан усаар шүршиж эхэллээ. 

	— За тэр, би хэлээгүй юу!

	Гэдэс хавь руу нь ямар нэгэн хурц юм сүлбэх шиг боллоо. Амьсгал нь давхцан, өрц рүү нь хүйтэн оргиод ирлээ. Чихэнд нь нөгөөх түгшүүрт ая тодоос тод сонсогдож байснаа нүх шиг харанхуй руу замхран одов. 

	 

	Хавтасны зургийг : Б. Очирхуяг

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

